7. Apkalbas
Lig Magdelē parvažioujint tas Jostins jau bova gerā sosėdraugavės so Dolskio, miestelė puolicėjės nuovadas viršininko. Ons turiejė dvė doktėris: Jenė ė Morta. Anuos ejė i pradiuos muokīkla ė grētā jau turiejė anou bėngtė. Anuo pati bova duora ė garbinga, gīvena vėsā netuolėj nu Stasės. Anėi turiejė graži dvijū aukštu noma. Ka vėina karta Stasė ejė pas Dolskius i svetius, nusėvedė ė Magdelė. Stasė toukart tėms žmuonims, ka Magdelė negėrdiejė, ė papasakuojė, ka tor maža, padīkosė, kaprizinga, nikamė ėlgiau nepabūnuntė sesėri ė ka dabā ana gīven karto, tik netur ni kou dėrbtė, ni kor pasėdietė.

Grētā kažė kas miestalie, tėkriausē a unt jouka, a iš pavīda, da palēda kalbas, ka Jostīns apsėžanėjė so mergātė, kuri jau bova neb vėina, kažkamė augėna sava vāka, vo dabā, matā, parsėvežė tou vāka jau ė i sava nomus. Pliuotkā tēp smarkē ejė, ka vīrs vėina karta ė paklausė sava patiuos, a tik ne teisībė žmuonės saka... Žėnuomās, išsėaiškėna, ka vėsas tuos kalbas īr laužtas iš pėršta, bet žmuonims juk bornū neužkiši. Stasē mests kaltėnėms sava piedsakus tep pat palėka – pu tuo līg kuoks jouds debesės nosėleida unt anuos nomū.

Tou laiko nuovadas viršininka šeimā reikiejė tuokiuos kāp ė kombarėnės, kāp ė šeimuos tarnaitės. Ė ta viršininka pati paklausė Stasės, a ana nesotėktom išlēstė pas anus gīventė Magdelės. Pažadiejė mergātė pas savi pajimtė ė rūpintėis anuos rēkalās kap sava gluobuotėnės, ėšmuokītė vėskuo, kou rēk muokietė tuokē mergātē. Prižadiejė išmuokytė skaitītė, ė rašītė. Stasē ė anuos vīrou tas pasiūlims patėka. Tik puoni Dolskienė, ka jau vėskou bova sorokavė, dar pasakė:

– Tam vākou aple mūsa sosėtarėma nieka neprasėtarkėt, nu pat pradiuos vėskou tvarkīsio aš pati. Ka atēs laiks, aš pati užēsio pas tamstas, pati pasėrokousio so Magdelė, pati anou prisėkalbinsio. Ka vāks īr užsėspīrės ė savaronkėšks, rēk vėskou leistė tvarkītė anam patem. Tuokem vākou geriausē īr, ka, atejos laikou, anam tik patari, vo nosprėistė tor jau ana pati. Tik toukart gal būtė gerā, ė nebūs nikuokiū kaprizu.

Dolskienė, praejos keliuoms dėinuoms pu tuos kalbuos, užejė pas Stasė ė ligo tarp kėtkuo atsėsieda šalėp Magdelės:

– A nenuorietomi kartās biški pasėsvečioutė pas mumis, paveizietė kāp gīvenam, kou dėrb mona doktėrelės, aš pati ė tas stuors puons Dolskis? A nenuorietomi dabā so monėm pavākštiuotė ė aplonkītė mumis?

– Ētiuo so tamisto, mon būtom iduomo, bet rēk paklaustė, a leis Stasė.

Magdelė par tėik metu pri svetėmū žmuoniū jau bova pripratusi. Vo pu nomus veltėis anā jau bova baisē apkīriejė. Ė, ka tik išgėrda, ka anou nuor vestėis Dolskienė, kor īr tuokė pat omžiaus mergātiu, tujau pat sotėka. Stasė anā netrokdė.
